
ዳያስፖራው ኢትዮጵያዊ ሊመሰገን ይገባዋል! 

 

 
ድምጻችን ይሰማ ተቃውሞ ያልተደረገበት የአሜሪካና የአውሮፓ ከተማ የለም ቢባል አልተጋነነም 

 
ከዳያስፖራ ወገኖቻችን ገና ብዙ እንጠብቃለን 

 
ኢትዮጵያውያን ሙስሊሞች በሃይማኖታችን ገፍቶ የመጣብንን አደጋ ለመመከት ድምጻችንን አስተባብረን ተቃውሟችንን  
ማሰማት ከጀመርንበት ቀን አንስቶ ከበርካታ ወገኖች በአይነትና በመጠን የተለያየ ድጋፍ ስናገኝ ቆይተናል፡፡ በዚህ  

አይነቱ የትግል ወቅት ‹‹ድጋፍ›› ሶስት ፊደል ቃል ብቻ አይደለም - ወንድማዊ ትስስርን፣ በችግር ጊዜ የማይበጠስ  

ጠንካራ ሰንሰለትን መፍጠር የሚችል ታላቅ ስጦታ ነው! ዛሬ ድጋፋቸውን ሲያበረክቱልን ከቆዩት ኢትዮጵያውያን  

ወንድሞቻችን መካከል አንዱን ክፍል በምስጋናችን ልናወሳ ወደድን - ዳያስፖራውን! 

 
ዳያስፖራው ኢትዮጵያዊ ማህበረሰብ ለትግላችን ከፍተኛ ድጋፍ ሲያደርግ ቆይቷል፡፡ ሁለንተናዊ ድጋፍ ለማበርከት  

የቻለውን ሁሉ አድርጓል፡፡ እስካሁን ዳያስፖራው የእኛን ‹‹ድምጻችን ይሰማ›› ተቃውሞ ያላስተጋባበት የአሜሪካና  

የአውሮፓ ከተማ የለም ቢባል ማጋነን አይሆንም፡፡ የዳያስፖራ ወንድሞቻችን ሰልፍ በርካታ ከተማዎችን አዳርሷል፡፡  
ከኒውዮርክ እስከ ካናዳዋ ኦታዋ ዞሯል፡፡ ከዋሽንግተኑ ነጭ ቤተ መንግስት እስከ ስዊዘርላንዱ የተባበሩት መንግስታት  
መስሪያ ቤት ደጅ ጠንቷል፡፡ የእንግሊዝ እና ስዊድን ከተሞችን አዳርሶ፣ ጀርመንን አልፎ የብራስልሱን አውሮፓ ህብረት 

 ቢሮ አንኳኩቷል፡፡ ፓሲፊክ ውቅያኖስን ተሻግሮ የአውስትራሊያዋን ሲድኒ ደጃፍ ረግጧል፡፡ የሰሜን አፍሪካዋን ግብጽ  

ዳስሶ በታችኛዋ ደቡብ አፍሪካ ድምጹ ተሰምቷል፡፡ እስያ አህጉር ገብቶ ሪያድን ጅዳን አዳርሷል፡፡ ጥቂቶቹን እንዲሁ  

ጠቃቀስናቸው እንጂ የኢትዮጵያውያን ዳያስፖራዎች የ‹‹ድምጻችን ይሰማ›› ድጋፍ ሰልፍ ያልረገጠበት ቦታ የለም! 

 
ዳያስፖራው ድጋፉን የገለጸው በሰልፍ ብቻ አይደለም፡፡ በያሉበት አገር ከመንግስት ተወካዮች ጋር በተደረጉ  
ስብሰባዎች እና የቦንድ መሰብሰቢያ ዝግጅቶች ሳይቀር አገር ቤት ያለው ኢትዮጵያዊ እየደረሰበት ያለውን ተቆጥሮ  
የማያልቅ ግፍ እና የመብት ጥሰት ድምጽ ሆኖ አሰምቷል፡፡ የወገኖቹን የድረሱልን ጥሪ ችላ ሳይል አስተጋብቷል፡፡  

ይቀረናል… ዳያስፖራው ወገናችን በያለበት ሚዲያዎች አሉት፡፡ በነዚህ ሚዲያዎቹ የወገኖቹን የስቃይ ጥሪ አሳይቷል፤  

አሰምቷል፤ አስነብቧል! ‹‹አክራሪነትን ለማጥፋት›› በሚል የሀሰት ካባ በየሳምንቱና በየቀኑ በሰቀቀን ለመኖር  

የተገደዱትን፣ ሃይማኖታቸው አጓጉል የተነካባቸውን፣ ህገ መንግስታዊ መብታቸው የተደፈጠጠባቸውን ወገኖቹን ጉዳይ  

‹‹ጉዳዬ›› ብሎ አስተጋብቷል፡፡ እየደረሰ ያለውን የህግ ጥሰት በሙያው እየተነተነና እየመከረ፣ ጋዜጠኛውም  

እንደሙያው እየዘገበ ድጋፍ አድርጓል፡፡ 

 

ይቀረናል… ዳያስፖራው ወገናችን የሚደርስብንን የመብት ጥሰት 

 ለሰብአዊ መብት ታጋይ ድርጅቶች አፍ ሆኖ አስረድቷል፡፡ ደምጹን ለማሰማት እንኳ እድል የተነፈገውን ሙስሊም 

ድምጽ  
ሆኖ ድምጹን አሰምቷል፡፡ አምነስቲ ኢንተርናሽናልም ሆነ ሲፒጄ፣ ሂውማን ራይትስ ዎችም ሆነ የአሜሪካው የሃይማኖት  
ነጻነት ኮሚሽን ትግላችንን ደግፈው፣ የመንግስትንም ተግባር አውግዘው መግለጫ ያወጡት ያለዳያስፖራው ተከታታይነት  

ያለው  ድጋፍ እንዳልሆነ ለመረዳት አይከብደንም፡፡ በተለያዩ መንግስታት አቋም ላይ ያሳደረው በጎ ተጽእኖም  

ትግላችንን በጥሩ ጎኑ እና በሰላማዊነቱ እንዲያውቁት እገዛ አድርጓል፡፡ 

አሁንም ይቀረናል… ዳያስፖራው  

ማህበረሰባችን የትግላችንን አላማ እና አካሄድ ግልጽ ለማድረግ፣ የሎቢ ስራ ለመስራትና ለታሳሪና ተጎጂ ቤተሰቦች  



የገንዘብ ድጋፍ ለማድረግ ሲያዘጋጃቸው የነበሩ በርካታ ኮንፈረንሶችና የገቢ ማሰባሰቢያ ዝግጅቶች እንዴት ይረሳሉ?  

መንግስት ሙስሊም ኡለሞችን እና ዳኢዎችን በመብራት እየፈለገ ሲያስር ቤተሰቦቻቸው ሜዳ ላይ እንዳይወድቁ፣ 
የከፈሉት  

መስዋእትነትም ካቅም በላይ እንዳይሆንባቸው ያደረጉት እርዳታ እንዴት ይረሳል?  

 
ዳያስፖራው ወገናችን ይህን ሁሉ ድጋፍ ሲያደርግ የቆየው ቢያንስ ሶስት መሰናክሎችን አልፎ፣ ሶስት መስዋእትነቶችን 

ከፍሎ ነው፡- 

 

1. የሃይማኖት እና የዘር አጥርን ዘሎ፣ በአንድነትና ወንድማማችነት ሰንሰለት ተቆላልፎ ነው! ዳያስፖራው ሲያደርግ 

የነበራቸው ድጋፎች የኢትዮጵያውያንን ብሄራዊ ትስስር መሰረት ያደረጉ እና የብሄር እና ዘርን ልዩነት የዘለሉ  
ናቸው፡፡ እስላምና ክርስትያኑ፣ አማራውና ኦሮሞው፣ ትግሬውና ጉራጌው፣ ስልጤውና ወላይታው ሁሉ በሙስሊም 

ወገኖቹ ላይ የሚደርሰው የመብት ጥሰት አሳስቦት ‹‹ጭቆና ይብቃ! መንግስት በሃይማኖት ጣልቃ አይግባ!›› ብሏል፡፡ 

ለወንድሞቹ ድጋፉን ገልጾዋል፡፡ ይህ በርካታ ሀይማኖቶች፣ ብሄሮችና ብሄረሰቦች ባሉባት አገራችን ኢትዮጵያ ቀላል 
አይደለም፡፡  ለተቀረው ዓለም ተምሳሌት መሆን የሚችል መልካም አርአያም ነው፡፡  

 

2. ዳያስፖራው ወገናችን እስካሁን የጠቀስነውን እና ሌላም ድጋፍ ሲያደርግ በግል የሚመጣበትን አደጋ ተጋፍጦ ነው፡፡ 

በባእድ አገር ኑሮውን ለማቃናት  አመታትን ያሳለፈ ወገናቸውን ‹‹አገርህ አትገባትም!›› እያሉ የሚያስፈራሩትን 

ካድሬዎች ዛቻ ተቋቁሞ፣ ከኤምባሲዎችና አጋፋሪዎቻቸው የሚደርስበትን ጣት ውዝወዛ ችላ ብሎ ነው፡፡ ይህ ደግሞ ቀላል 

አይደለም! 

 

3. እስካሁን የተጠቀሱትን ድጋፎች ለማድረግ በባእድ አገር ከባድ የጊዜ እና የገንዘብ መስዋእትነት ይጠይቃል፡፡ 

በምእራቡ አገራት ስራ ምን ያክል እንደሚበዛ፣ ጊዜ ምን ያክል እንደሚያጥር እናውቃለን፡፡ ከስራ ተቀንሳ ለሰልፍ፣ 
ለኮንፈረንስም ሆነ ለሌላ ተግባር የምትውለው እያንዳንዷ ደቂቃ ገንዘብ ናት፡፡ መዋጮ እና እርዳታ ደግሞ ተጨማሪ 
ሸክም ነው፡፡  ዳያስፖራው ወገናችን የኛን ድምጽ ለማሰማት ይህን ሁሉ ድጋፍ ያደረገው እነዚህን ከባባድ መስዋእትነቶች 

ከፍሎ ነው፡፡ አሁንም ድጋፉ አልተለየንም! ‹‹ወገኖቼን አትጨቁኑ!›› የሚል ድምጹ አሁንም አልቆመም! አሁንም 

የመንግስታትንና  የአለምአቀፍ ድርጅቶችን በር በአቤቱታው እያንኳኳ፣ በሰልፍ ቀልባቸውን እየሳበ፣ በሚዲያዎቹ በደል 

አድራሾችን እየሞገተ ነው፤ ይቀጥልም ዘንድ የሁሌ ምኞታችን ነው! የምታደርጉት ድጋፍ ምንጊዜም በአገር ቤት ያለን 

ሙስሊሞች በምናሰማው የሕግ ይከበር ሰላማዊ የትግል ማእቀፍ ውስጥ ሆኖ መረጃን እዚሁ አገር ቤት ለሚገኙ 
ቤተሰቦቻችሁ በቋሚነት በማድረስ፣ በተገኘው አጋጣሚ ሁሉ መንግስት የዜጎቹን መብት እንዲያከብር በሰላማዊ መንገድ 
በመጠየቅ፣ እንዲሁም አለማቀፍ ተቋማትና አገራት ለጉዳዩ ተገቢውን ትኩረት እንዲሠጡ ተጨማሪ መቃወሚያ ስልቶችን 
በመፍጠርና በመጠቀም የአገር ቤት ሙስሊሞችን ድምጽ እንድታሰሙ በአክብሮት ትጠየቃላችሁ፡፡ በሁሉም አይነት 

መንገድ የአቅማችሁን ተሳትፎ ያደረጋችሁ ዳያስፖራ ወገኖቻችን ሆይ! ድምጽ ስለሆናችሁን ዛሬ እናመሰግናችኋለን! አላህ 

ምንዳችሁንም ያብዛላችሁ! 

 

አላሁ አክበር! 


